
        
            
                
            
        

    
	Тауфик Аль Хаким

	АЛЬ БИЛЬБЕЙСИ ШЕЙХ 

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛЬ БИЛЬБЕЙСИ ШЕЙХ

	Орчуулсан Н. Банди

	 

	Би өөрөө түүнийг хэзээ ч хараагүй, зөвхөн таних хүмүүсийн ярианаас сонссон. Гучин жилийн өмнө тэр хүний сураг манай мужид их л дуулддаг байсан. Өндөр нуруутай, биерхэг, их намбатай, гадаад байдлаараа хүмүүст хүндэтгэл төрүүлэхээс аргагүй хүн байсан гэж ярьцгаадаг. Үргэлж цэвэр цэмцгэр хувцаслана. Үнэ цэнтэй эдлэл хэрэглэнэ.

	Буурал сахалтай, толгой ороодог чалма нь том, урт эрих барьж явдаг хүн байсан гэлцдэг.

	Түүнийг мэдэх хүмүүсийн нэг ийнхүү ярьж билээ.

	 

	* * *

	 

	Нутгийн бүх язгууртан байнга цугладаг байсан мужийн захирагчийнд би анх удаа аль Бильбейситэй тааралдаж билээ.

	Нэг удаа захирагчийнд очиход, шейхийн сүр жавхлантай бие нүдэнд содон туссан юм. Эдний хамгийн хүндтэй зочин нь тэр хүн гэдэгт би өчүүхэн ч эргэлзсэнгүй. Гэрийн эзэн намайг тэр хүнд танилцуулахад би нэрийг нь ч сонсож завдалгүй гарыг нь үнсэхээр гүнээ мэхийв. Тэрээр гараа аяархан татаж аваад, намайг хажуудаа суухыг урьж,

	— Бурхан чамайг ивээг, хүү минь! Аль-Азхарт1 чи хэний шавь бэ? гэж асуув. 

	Би санаа зовсондоо царай улайлган, 

	— Би сурдаггүй, хувийн тариалангийн ажил эрхэлдэг гэв.

	Шейх миний гарыг аяархан алгадаж,

	— Сайхан ажил! Гар хөдөлбөл, ам хөдөлнө гэдэг юм. Харин... гэснээ нохой хуцаж байгаа юм шиг тун эвгүй бүгшүүлэн ханиалгав. Ханиадаа намжаах гэж ханцуйгаараа амаа дараад цааш үргэлжлүүлэн, — Урьд өмнө би чамтай энд тааралдаж байгаагүй юу? гэж асуув.

	Бидэнд саад болохгүй гэсэн шиг бусад зочидтой аяархан ярилцаж суугаа бололтой захирагч руу хяламхийснээ би,

	— Газар, аж ахуйгаа эзэнгүй орхих дургүй учраас би хотод бараг байдаггүй гэж тайлбарлав.

	Шейх салганасан гараараа эрихээ эргүүлэнгээ толгой дохиж,

	— Зөв, хүү минь. Эзэн хичээвэл заяа хичээнэ гэсэн зүйр үг байдаг шүү дээ гэв.

	Тэр дахиад ханиалгав. Энэ удаа нохой хуцахтай бүр адилхан ханиалаа. Намайг эвгүйцэж байгааг мэдээд над руу тонгойж,

	— Чи миний ханиаднаас айж байна уу? Айх хэрэггүй. Хааяа ингэдэг юм. Гэхдээ удахгүй зогсоно гэж шивгэнэв.

	Би түүнийг тайвшруулах гэж,

	— Цаг агаараас болж байгаа байлгүй. Ойрын хэд хоног хүйтэн байлаа шүү гэв.

	Тэр намайг учиртайхан хараад,

	— Үгүй, хүү минь, хүйтнээс болоогүй, Чамд үнэнээ хэлье. Энэ бол өөр өвчин.

	— Гэвч аюулгүй биз дээ..?

	— Энэ өвчнөөс салгаж өгөөч гэж би бурханд залбирдаг.

	Дахиад л ханиалгав. Үнэхээр нохой хуцаж байх шиг...

	Хавь ойрын хүмүүс сонсчих вий гэж ханцуйгаараа амаа таглаад санаа зовсон янзтай эргэн тойрон харж, миний чихэнд,

	— Хүмүүст мэдэгдээд яах вэ. Чи бол өөр хэрэг, миний хүүхэд гэсэн үг. Намайг жаахан хаагаач. Аллах надад ийм зовлон учруулсан юм даа. Гэвч дажгүй. Аллах үнэнч зарцаа зовлонгоор шалгадаг юм. Харин энэ ханиалга бушуухан намжаасай. Тэгвэл би эндээс сэтгэл амар гараад явж чадна гэж шивгэнэв.

	Би түүнийг өрөвдөв. Тэр босохыг завдаж, хормойгоо хумьж барьсан ч ханиалгадаа хөдөлж чадахгүй байгаа бололтой, ханцуйгаараа амаа таглан суусаар байв. 

	Ханиалга нь намжихад би,

	— Энэ өвчинд чинь хэрэг болох эм тан байдаггүй юм уу? гэж асуув.

	— Бүх юм Аллахын тааллаар болдог. Хожимдсон байх гэж би айж байна. Өөр хүнд бүү халдаасай гэж би залбирдаг. Гэвч хөөрхий зарцад минь бас ийм хувь заяа ноогдсон юм даа.

	— Ямар? гэж би санаа зовон асуув.

	Тэрээр сульдсанаасаа болж, чичирхийлсэн аяархан дуугаар хариулсан нь:

	— Нэг удаа би ер бусын хүчтэй ханиалгав. Намайг хазсан галзуу нохойны хуцалт шиг ханиалгасан гэж хүмүүс ярьцгаадаг. Зарц маань надад туслахаар ирэхэд би өөдөөс нь дайрч, хазсан ба тэр нь үхлийн шарх болжээ. Хөөрхий, хойд насандаа жаргах болтугай! Нүгэлт намайг бурхан өршөө!

	Ханиалга нь дахиад түүний яриаг таслав. Ханиадаа зогсоох гэж шүдээрээ ханцуйнаасаа зуурчээ. Би айсандаа түүнээс холдмоор санагдав. Гэвч түүнийг хүндэтгэж, өрөвдөж, мөн гомдоохоос айж, бас зочдын анхаарлыг татахгүйг хичээв.

	Би арчаагүй дорой дуугаар,

	— Ингэсхийгээд өнгөрөх байлгүй... гэж арай ядан хэлж гүйцээгүй байтал гэнэт түүний нүд бүлтийн, царай нь хачин болж, хамаг бие нь хөвчрөв. Амаар нь хөөс цахарна. Шүдээ тас зууж, нөгөө өөрийн эрхгүй хүндэтгэл төрүүлэм сайхан төрх нь агшин зуур галзуу нохойны байдалтай болж хувирав.

	Ханцуйгаа хазлахыг больж, шүдээ ярзайлган, галзуу юм шиг улангасан хуцаж гарав. Тэгснээ хуруугаа нохойн савар шиг махийлган миний өөдөөс явуулав. Над руу дайрах нь ээ. Би айсандаа, ухаан алдах шахаж, ганцхан харайгаад гарахдаа хаалганд толгойгоо цохисноос духан дээр үлдсэн сорви одоо болтол байдаг юм. Би хашаанд гүйн гарч, амьсгаа авахтай болоод зарц, хаалгач нарт,

	— Бурхны өршөөлөөр би мэнд гарлаа. Харин эрхэм захирагч, бусад зочид аюулд үлдлээ. Шейх тэднийг ноцож үхтэл нь зууж магадгүй! гэж хашхирлаа.

	Би зарцыг зочдын өрөө рүү явуулж, тэнд байгаа хүмүүсийг авруулъя гэж бодов. Гэтэл захирагч, шейх болон бусад зочдын хамт инээлдсээр гарч ирлээ.

	Надаар даажигнасан ажээ. Захирагч инээмсэглэн, 

	— Аль-Бильбейси шейх ямар марзан хүн болохыг чи мэдэхгүй байсан юм уу? 

	— За яав, одоо танилц аа биз дээ? гэв.

	Би духан дээрх булдруугаа тэмтрэн,

	— Насандаа мартамгүй танилцлаа гэлээ.

	Шейх будаг шунхаа дөнгөж арилгасан жүжигчин шиг хүрч ирээд,

	— Энэ удаа эсэн мэнд өнгөрлөө. Хожим Аллах өршөөх... гэхэд нь би яриаг нь дуусгалгүй,

	— Тэгэхгүй, хоёр дахь удаагаа би хууртахгүй шүү! гэж дуу алдав.

	— Дараа намайг нохой шиг болно гэж хэн хэл ээ вэ?

	Түүнээс хойш би шейхтэй уулзаагүй явсаар шейх ч таалал төгссөн юм. Тиймэрхүү тоглоом наадам аль хэдийн өнгөрчээ. Тэр цагийн зочдын өрөөний зайлшгүй чимэг болдог тийм өвөрмөц авьяастай хүмүүс ч үгүй болжээ.

	Үе болгон өөрийн алиа шогчдыг төрүүлдэг. Гэвч өнгөрсөн үеийн тэр наргианчдыг гүйцэх хүмүүс алга.

	Аль-Бильбейситэй дараа уулзвал зүгээр өнгөрөхгүй гэдгээ мэдэж байвч дахиад уулзаагүйдээ би туйлаас харамсдаг билээ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд) номын ОРШИЛ

	Дэлхийд 80 гаруй сая араб байдаг бөгөөд тэдгээр нь Өмнөд Ази, Хойд болон Зүүн Хойд Африк, Арабын хойгт голлон амьдардаг ажээ.

	Арабчуудын ихэнх нь Египет, Алжир, Ирак, Ливан, Ливи, Кувейт, Марокко, Саудын арав, Сири, Судан, Сомали, Тунис зэрэг оронд оршин суудаг юм.

	Арабын орнууд нь утга зохиолын түүний дотор аман зохиолын баялаг өв уламжлалтай бөгөөд үлгэр домог, зүйр цэцэн үг, яруу найраг дээр үеэс эхлэн их хөгжин өргөн дэлгэрчээ.

	Харин орчин үеийн утга зохиолд чухал байр эзэлдэг өгүүллэг нэлээд хожуу XIX зууны хоёрдугаар хагаст бий болжээ.

	Арабын өгүүллэгийг араб дахины сонгодог зохиол Европын орнуудын болон оросын зохиолчдын өгүүллэгийн нөлөөгөөр үүсэж хөгжсөн гэж үздэг юм.

	Арабын өгүүллэгийг үүсгэн хөгжүүлэхэд Египетийн зохиолч ах дүү Теймур, Ливаны зохиолч Амин Рейхани, Жубран Халиль Жубран, Михаил Нуайме нарын зэрэг олон мастер их хувь нэмэр оруулжээ.

	Арабын өгүүллэгүүд нь харийн булаан эзлэгчид, нутгийн харгис этгээдүүдийн эсрэг арабын ард түмний хийж байгаа шударга тэмцэл, хүн амын өргөн давхаргыг хамардаг тариачид, ажилчид, зарц нарын амьдралыг тод томруун харуулдаг юм.

	Арабын өгүүллэгүүдийн нэг онцлог нь нийгмийн тэгш бус явдал, олон жилийн уламжлалт хоцрогдсон ёс суртахуун, зан заншил, ялангуяа бүсгүйчүүдийн эрх мэдэлгүй байдал, тэдгээрийн бэрх амьдрал шударга тэмцлийг өргөн дэлгэр үзүүлдэгт оршино.

	Арабын өгүүллэгүүдийг тэмцэл, уянгыг чадамгай хослуулдаг онцлогтой гэж үздэг ажээ.

	Арабын утга зохиолын үндэслэгчийн нэг Жубран Халиль Жубраны зохиол «Бан нутгийн Марта» хэмээх өгүүллэгээр нэрлэсэн энэхүү номд Арабын арван дөрвөн орны сонгодог болон орчин үеийн нэрт 42 зохиолчийн 40 гаруй өгүүллэгийг оруулав.

	 

	Б. Энэбиш



	
“БАН НУТГИЙН МАРТА (арабын өгүүллэгүүд) номын ГАРЧИГ

	 

	АЛЖИР

	Фадил Масуди. МАЛИКА (орчуулсан Э. Бүрэнхүү)

	Мухаммед Диб. ХҮЛЭЭСЭН НЬ (Орчуулсан Б. Энэбиш)

	Ахмед Аккаш. АРВАН НЭГЭН САРЫН АРВАН НАЙМАН (Орчуулсан Э. Бүрэнхүү)

	Асия Жеббар. ХӨӨГДӨӨГҮЙ (Орчуулсан Ч. Хүлэг)

	 

	БАХРЕЙН

	Мухаммед абд аль-Малик. АМЬ ЗУУЛГА (орчуулсан Б. Энэбиш)

	 

	 

	ЕГИПЕТ

	Мухаммед Теймур. ШҮГЭЛ (Орчуулсан Э. Бүрэнхүү)

	Нагиб Махфуз. НОЙР (Орчуулсан Н. Ханой)

	Махмуд Теймур. САБИХА. (Орчуулсан Б. Энэбиш)

	Иса Убейд. ИХСАН ХАНУМ (Орчуулсан Б. Энэбиш)

	Тауфик аль Хаким. АЛЬ БИЛЬБЕЙСИ ШЕЙХ (Орчуулсан Н. Банди)

	Рашад Рушди. ЭМЭГТЭЙЧҮҮДИЙН ХЭСЭГТ (Орчуулсан Н. Ханой)

	Юсуф Ас Сибай. СЭТГЭЛД ТУССАН ГЭГЭЭ (Орчуулсан Н. Банди)

	Абдар-Рахман аль-Хамиси. НАИМА, ГАСЛАН ЗОВЛОН МИНЬ (Орчуулсан Б. Хүрэлбат)

	Мухаммед Абдель Халим Абдалла. ЗАЛУУ ЭЗЭГТЭЙ (Орчуулсан Н. Банди)

	Яхья Ат-Тахир Абдулла. АМТАТ ЖҮРЖИЙН ГУРВАН ТОМ МОД (Орчуулсан Н. Банди)

	Юсуф Аш-Шаруни. ШАРБАТ (Орчуулсан Н. Банди)

	Мухаммед Саид Аль Арьян. АЛЖИР НУТГИЙН ХҮҮ (Орчуулсан Б. Батсайхан)

	 

	 

	ЙЕМЕН

	Майфа Абдуррахман. ЭЦЭС ТӨГСГӨЛГҮЙ ЗАМ (Орчуулсан Э. Бүрэнхүү)

	 

	 

	ИОРДАН

	Иса-ан Нури. СОХОР НАЙРАГЧ (Орчуулсан Б. Хүрэлбат)

	 

	 

	ИРАК

	Мустафа Салих Карим. БИ ХЭДИЙГ ТӨЛӨХ ВЭ? (Орчуулсан Ч. Хүлэг)

	Мухаррам Мухаммад Амин. АЗМР УУЛАНД ЗУГААЛСАН НЬ (Орчуулсан Ч. Хүлэг)

	Фазиль Низам ад-Дин. ХАЧИРТАЙ ТАЛХ (Орчуулсан Ч. Хүлэг)

